
SICEPHU A 

UMBUTO 1 

Fundza lesivisiso bese uphendvula imibuto letawulandzela. 

TITSANDZANI TASEMKHITSINI 

Bese kuyiminyaka lesitfupha bagcinana boSindile naMuzi. Utse ahleli nendvodzana yakhe 

Sindile leneminyaka lesihlanu kwangena lucingo langalwati. Nakalubamba weva kutsi livi 

lemuntfu lomdvuna. Watsi nakalalelisisa kwamcacela kahle-nje kutsi nguMuzi. Lusizi, 

sibibitfwane, tinyembeti letamfikela kuleso sikhatsi akuchazeki. Wahholola sekabuka 

emuva lapho abuya khona nendvodzana yakhe lekukuphela kwayo. Wamangala 

umfanyana kutsi udliwa yini unina njengoba bebasolo batihlalele kamnandzi. 

Akaphendvulanga asolo adzindze sililo ngenhlanye abambe lucingo. Walikhumbula kahle 

lelolanga Sindile mzukwana Muzi eta kuye endlini yakhe yasenkopolo.  

 

Laba lababili bebasebenta ndzawonye enkapaneni yetigodvo eMkhitsini. Empeleni bese 

tatiwa letitsandzani letimbili kutsi tingematse nelulwimi lapha enkopolo. Kwakukusho nje 

kutsi tinetindlu letehlukene ngoba sikhatsi lesiningi tatisicitsa titotimbili. Betehlukana 

ngemphelasontfo yekuphela kwenyanga ngoba kwakuba kulapho khona loyo naloyo aya 

ekhaya kuyawubavusela. Sibhalabane sentfombi yakaMgilija sasilidzabukisa eSibhoteleni. 

Uyise abelukhukhuva lwenyanga leyayatiwa kaNgwane nasetiveni letibomakhelwane.  

 

Muzi-ke yena abewekudzabuka kulela lakuMancoti. Abechamuka ekhaya lelithantazako. 

Uyise kwakungumengameli welibandla lakubo. Bekakugcizelela Muzi nabacoca naSindile 

kutsi ekhaya kubo akujunyiswa kepha kwakuletfwa intfombi sevele kulungiselelwa 

kuyoyicelela kuyoyilobola. Bekasho kutsi makoti kufanele angene ngelisango lemshado 

welibandla futsi bebamyala ngekutsi nase atsatsa, atfole makoti lotitsakaselako tindzaba 

tekhaboJesu nalochamuka ekhaya lelikhutsata kukholwa. Bekakusho emahlandla kutsi 

angasangana yena nakungenteka akhulelise intfombi futsi alesaba lelihlazo langabe 

aliletsele umndeni wakubo.   

 

Kwase kuyiminyaka lemine solo batsandzana bahlala lapha enkopolo boSindile naMuzi. 

Abesamatisile nenina Sindile kutsi utfole sihlobo lesihle khona le ematohweni. Umuntfu 

lomdzala wasala solo abuke elukhalweni kutsi sitivete phela kaMgilija ngoba yase ikhulile 

nentfombi yakakhe.   

 

Ngaloyo mnyaka wesine batsandzana waphatseka Sindile walala phasi. Abebonyabonyeka 

angativa kahle. Watfola likhefu emsebentini kodvwa kwatsi nakutsatsa lesibili liviki kwacaca 

kutsi kufanele avele emtfolamphilo. Wacela imoto yasemsebentini kutsi imumikise 

esibhedlela senkapane. Dokotela wavele wangacitsi sikhatsi wamcilonga kute atotfola 

lokuyimbangela yalokuphatseka.  

Nakabuya emini Sindile kwaba kulapho atfumelela singani sakhe umlayeto wekutsi 

asiphutfume simhlole endlini. Wenta njalo Muzi watsi nakafika wakhandza Sindile alele 

embhedzeni.  

 

‘Ngiphutfume phela Sindi, utse dokotela udliwa yini?’ Kubuta Muzi. 

‘Eyi Muzi, kuyenyukela’, kusho Sindi afinkhifinkhita. 

‘Ngephule phela mntfwanaketfu, kani udliwa yini Mgilija wami?’ Kubuta Muzi asangene. 

‘Ngitetfwele Muzi. Yesine lenyanga lengiyiphetse!’ Washo adzindza sililo Sindile. 

 

Kwaba ngatsi kuma umhlaba kuMuzi. Wasangana kwema ingcondvo. Wacabanga uyise, 

wacabanga unina wabuye wacabanga libandla. Kwabuya likhaya lakubo lonkhe kwema 

ingcondvo. Wacabanga lelihlazo lase afake kulo batali bakhe. Kwabuya yonkhe imiyalo 

lebebahlala bamyala ngayo. Wasukuma Muzi wambukisisa Sindile. Waphindze wambuta 

kutsi uneliciniso kangakanani ngaloku lakushoko. Wacinisa Sindile washo kutsi kushito 

dokotela emtfolamphilo ngemuva kwekumpopola. Wasukuma wema wayingayinga 

umntfwana Sicandza. Wetfwala tandla enhloko washintja wabamnyama tsu! Wema, wasuke 

waphuma ngalesikhulu sivinini. 

 

Wasala atinyembeti Sindile asanganiswe kuphuma kwaMuzi angakasho lutfo ngalomtfwalo 

lawutfwele. Lashona, kwasa solo angabuyi Muzi kutomephula. Mahlalekhukhwini wakhe 

abevaliwe kantsi nasendlini yakhe kwakumnyama kungatsi kute lokhona. Wavukela 

emsebentini Sindile kepha abengabonwa emsebentini Muzi. Laphela liviki asamehlwana 

weva labanye baticocela batsi sewuyekelile Muzi emsebentini. Kwakungatsi kuma 

ingcondvo kuye kwaba ngatsi bonkhe bayamhleka. Batsi ufike ebusuku watsatsa tonkhe 

timphahla takhe watetfwala ngeloli. Wakholwa ngekubona njengaTomase Sindile lapho 

afika akhandza indlu yaMuzi ishaywa ngumoya. Kwema ingcondvo kumntfwana Mgilija 

ngoba nasekhaboMuzi abengati kutsi uphuma ubhekephi. Kwaba kumgcina kwakhe.  

Imibuto 

(a) Kukuphi ekhabo Sindile?                            [1] 

 

 

(b) Niketa kubili lokwentiwa nguMuzi kukhomba kutsi wetfuka nakatfola kutsi Sindile 

ukhulelwe.                    [2] 

 

(c) Ngutiphi tizatfu letimbili letatingenta kutsi angemukeleki Sindile kaManyatsi 

ekhaboMuzi njengoba asakhulelwe.                 [2] 

 

(d) Chaza lamagama njengoba asetjentisiwe endzabeni: 

(i) Wahholola (Indzima yekucala)                   [2] 

(ii)Tingematse nelulwimi (Indzima yesibili)               [2] 

 

(e) Sento saMuzi sekunyamalala emuva kwekuva kutsi Sindile ukhulelwe, 

sisikhombisa kutsi ungumuntfu lonjani? Sekela ngeliphuzu linye.            [3] 

                   

(f) Muzi uyashaya ngemuva kweminyaka lesitfupha. Kube bewunguSindile, chaza 

kutsi bewungatsini kuye lapho ashaya lucingo ubese uyasekela.                      [3] 

        

      [Sekukonkhe: 15] 

UMBUTO 2 

Fundza lesivisiso bese uphendvula imibuto letawulandzela.  

INGOLOVANE YAMLINDVWA 

Mlindvwa bekakhe kulela leShiselweni esigodzini saseSandleni. Wahamba aseselijaha 

wayosebenta eSikhwahlande emaBhunwini lamfundzisa kunakekela nekutsandza kulima. 

Bekangadlali emaBhunu afuna umuntfu asebente kute atfole bonsumbulwane ekupheleni 

kwenyanga. Kusa bekwatiwa nguye avukele emasimini ayolima abuye anakelele imfuyo 

yemaBhunu. Wakufundza kanjalo-ke kulima wakwati nekunakelela imfuyo kute ibe 

ngulejabulisako. 

 

Ukhulele khona emaBhunwini Mlindvwa wate wateka wabuye wacaba nemuti. Watsatsa 

uLaShongwe wakha likhaya labo. Abebuya kabili ngemnyaka bese uyajika nakuphela 

emavikana. Kwakuba yinjabulo lenkhulu kumkakhe lapho akhona umnumzane welikhaya. 

Bantfwana baMlindvwa labane nabo bebancinca badle konkhe labangakakwetayeli 

nakuneyise wabo. Nase ajika abuyela emuva emaBhunwini, kwakuba tinyembeti todvwa 

emndenini wakhe wonkhe. 

 

Wakhula wawetayela lamaBhunu. Abesebenta nawo emasimini futsi asamtsatsa 

njengalomunye wabo. Wasebenta iminyaka Mlindvwa bagcina sebamkhonte kakhulu. 

Kwatsi noma sekahambile emhlabeni lamaBhunu lafikela kuwo, wachubeka wasebenta 

kulabantfwabawo ngobe kute bebangametsemba kwengca yena. Bagcina bambeke 

indvuna lebuke tisebenti. Watsi nakefika eminyakeni lengemashumi lasitfupha wacela 

emaBhunwini kutsi asale abuyela kuyodlalisa bantfwana ngasekhaya. Atimangala 

emaBhunu lapho sekudzingeka avalelise sihlobo sawo seminyaka labese asikhonte 

kangaka. Kwakungatsi kuhamba indvodzana yengati. Amupha incumbi yemathulusi ekulima 

nekusebenta ekhaya abuye amupha nengolovane. Ngempela kwakuligolide kuMlindvwa 

loku. Wafika ekhaya lakhe kubonakala kutsi ubuya ematohweni futsi anenshisekelo 

yekulimela umndeni wakhe abuye afundzise bantfwabakhe nesigodzi sakubo indlela 

yekulima lenenzuzo. 

  

Watimisela kuletsa ingucuko esigodzini sakubo wacala kusebenta. Wagcugcutela 

kusungulwa kwetinhlangano tekulima tingadze ikakhulu ngoba emanti bekayimvanya. 

Wabambisana  nenkhundla kutsi kwentiwe tinhlelo tekuhlanganisa ummango. Phela bantfu  

abayi ngenhlanye bangasiwo emanti. Labanye besebasho nekusho kutsi ufuna kuhluma 

ngabo kantsi labanye bakwemukela basukuma basebenta. Ngekwetayela kusebenta 

emaBhunwini indlela lebekasebenta ngayo bekungatsi lijaha. 

  

Lamathulusi akhe bekawasebentisa malanga onkhe. Abewatisa lamathulusi akhe Mlindvwa 

lebe asagucuke angubabe namake ngoba kudla kwakutfolakala ngawo. Kulamathulusi 

lamaningi labekanawo, lengolovane yakhe abeyikhonte kwengca onkhe. Nawuyibuka 

yayingabonakali kutsi kadze kwasa itfwala itfulula imitfwalo. Abeyisebentisa kakhulu 

lengolovane yakhe, etfwala bomanyolo, tinhlanyelo, emanti ekunisela nasekuvuneni 

lombala. Abetsi nalapho abhadza tindlu takhe asebentise yona.  

Abeyinakelela ingolovane yakhe futsi ngiko lokwenta kutsi imchube sikhatsi lesidze. 

Abengayetfwalisi imitfwalo lesindzako ngalokwecile amane anconote kutsi abuyele kaningi 

atfutsetela loko labekwetfwala. Abeyihambisa ngelitubane lelivumelekile. Bekatsi 

nakalayisha imitfwalo engolovaneni anake kutsi lomtfwalo uhleli kahle emkhatsini wayo kute 

ingesindvwa ngenhlanye. 

  

Batitsenga taba tinsha tingolovane bomakhelwane kodvwa taguga tayishiya lena. Incumbi 

yabo yakunaka loku kodvwa yangati kutsi ingabe itsini lemfihlo yaMlindvwa. Wonkhe 

wonkhe lapha ekhaya kakhe bekati kutsi kwakulicala lelibovu kutfolakala ugibele 

engolovaneni.  

 

Lisondvo lengolovane yaMlindvwa lalitsi nalicala kubanga umsindvo wekushoda 

kwemafutsa, Mlindvwa abephutfuma alifake oyili kute lihambe malula. Abekhutsele, kubona 

noma ngubani kutsi ngempela ngunsimbikayigobi. Nakusa, kuphitsitela kwakhe emasimini 

anakelela tilimo kwakungumshawushile libhodo lehhotela. Ekuhambeni kwelusuku 

abeyiwashisisa ingolovane yakhe ngemanti bese uyibeka elangeni kute yome kahle. Nase 

yomile abeyifaka endlwaneni labeyakhele lamathulusi akhe futsi ayimise yeyame lubondza 

khona ingatohlalwa tibi nemanti. 

  

Bekutsi nasekuphele sikhatsi sekulima, abeyitsengela pende ayipende kahle ingolovane 

yakhe khona inganotfomba futsi itomchuba sikhatsi lesidze. Abebuye afasisise emabhawodi 

lebekungenteka kutsi asatsambile ngekuhamba kwemalanga. Badzimate bafunga 

bomakhelwane kutsi lengolovane yakhe seyidzinga kutsi iyewulondvolotwa emsamo welive 

ngendlela lebe ibukeka iyinsha ngayo kani kadze kwasa isebenta.   

 

2 (a) Ngemagama langu 60 – 80 bhala sifinyeto ukhombe tintfo letatentiwa 

nguMlindvwa letenta kutsi ingolovane yakhe imchube sikhatsi lesidze 

kangaka. 

        [10] 

   (b) Kutawufika inhlangano yetekulima itoklomelisa balimi labahambe embili 

emmangweni waMlindvwa. Njengendvuna yenkhundla, bhala satiso 

ngalomcimbi lotawubanjelwa enkhundleni. 

                               [15] 

     
                    [Sekukonkhe: 25] 

SICEPHU B 

Phendvula yonkhe imibuto kulesicephu 

UMBUTO 3 

(a) Sebentisa lendzima letsetfwe kusivisiso 2 (INGOLOVANE YAMLINDVWA) 

indzima yesine, ukhiphe naku lokulandzelako. 

 

Abeyinakelela ingolovane yakhe futsi ngiko lokwenta kutsi imchube sikhatsi 

lesidze. Abengayetfwalisi imitfwalo lesindzako ngalokwecile amane anconote kutsi 

abuyele kaningi atfutsetela loko labekwetfwala. Abeyihambisa ngelitubane 

lelivumelekile. Bekatsi nakalayisha imitfwalo engolovaneni anake kutsi lomtfwalo 

uhleli kahle emkhatsini wayo kute ingesindvwa ngenhlanye.  

 

(i) Libito sigaba 5 bunye                     [1] 

(ii) Siphawulo                        [1] 

(iii) Sento lesikhomba kuphika                   [1] 

(iv) Sibaluli lesisuselwe esentweni                   [1] 

(v) Sabito sekukhomba bucalu                                          [1]

   

(b) Sebentisa loku lokulandzelako wakhe sandziso ubese uyasisho kutsi hlobo         

luni lwesandziso.   

 

(i) /lidolobha/                    [2] 

      (ii) /-khulu/                    [2] 

 

(c) Bhala imisho lenaloku lokulandzelako udvwebele lokungiko: 

 

(i) Libitomuntfu lesigaba 1 bunyenti                 [2] 

 

(ii) Sentakutsi lesikhomba kuwa                 [2] 

 

(iii) Sento lesisemphambosini yekwentiwa                [2] 

 

                  [Sekukonkhe: 15] 

UMBUTO 4 

(a) Chaza letakhi letidvwetjelwe kulamagama lalandzelako ngalokuphelele: 

(i) yedvwa                      [2] 

(ii) eBhunya                              [2] 

(iii) lelibovu                                [2] 

 

(b) Chaza letakhi taleligama: 

             tihamba   

/ti-/  

/-hamb-/ 

/-a/           [3]  

  

(c) Sebentisa lesento /gijima/ wakhe loku: 

(i) Libitosento                     [1] 

(ii) Libitomuntfu                    [1] 

(iii) Sento lesisesikhatsini lesengca                  [1] 

(iv) Imphambosi yekwentisisa                  [1] 

 

(d) Bhala umusho lonebuniyo lobukhomba kutsi intfo yakhiwe ngani.                      [2] 

 

        [Sekukonkhe: 15] 

